
Crap commemorativ 
per in chapitel trist
Cun la construcziun da la nova praschun a Realta ha il Servetsch archeologic dal chantun Grischun exchavà  
l’onn 2016 l’anteriur santeri dal stabiliment Realta. Las 103 baras chattadas èn vegnidas examinadas per sclerir l’effect 
da las mesiras repressivas sin ils corps da las persunas pertutgadas. Ils resultats èn vegnids publitgads l’onn 2019.  
Ier è vegnì preschentà sper la praschun in crap commemorativ per las persunas internadas per sforz. 

La conferenza da medias a Realta en il lieu da 
regurdientscha è stada in pau sco il funeral 
d’ina chaussa che tuts avessan il pli gugent ch’ì 
n’avess mai dà, d’ina istorgia che conster-
nescha. L’execuziun giuridica dal Grischun 
dals 19 e 20avel tschientener na fa propi betg 
ina buna figura cun quests schabetgs. Ma  

apparentamain vul’ins far remedura: Il chan-
tun Grischun ha tschentà il crap commemora-
tiv per regurdar ad ina istorgia da mesiras re-
pressivas dal 19 e 20avel tschientaner. 

Perditga d’in temp trist
Ils represchentants dal servetsch archeologic 
dal Grischun cun cusseglier guvernativ Jon 
Domenic Parolini, la presidenta communala 

da Cazas, Pascale Steiner, e Padruot Salzgeber, 
il directur dal Stabiliment giudizial Realta, 
han tuts trais discurrì d’in chapitel difficil e da 
carstgauns cun ina sort fitg trista. Per  
Padruot Salzgeber è la scuverta da l’istorgia da 
l’arrest da sforz er in mument per mussar 
ch’ina praschun ed ina dimora en ina pra-
schun funcziunescha oz tut auter che avant 
100 onns. Quai ch’i dettia anc oz sajan mor-
toris en ina praschun. «Per mai èsi impurtant 
da metter en il dretg context dal temp ils scha-
betgs. Forsa ch’ins metta en 100 onns en du-
monda quai che nus faschain oz. Quai pertu-
tga tuttas activitads e betg sulettamain las pra-
schuns.» Er il cusseglier guvernativ Jon Do-
menic Parolini ha mess ils schabetgs tragics en 
il context da temp: «Il Chantun ha vulì elavu-
rar questa istorgia. Il crap commemorativ stat 
er sco segn che quai è succedì.»

Davent dal 1854 fin l’onn 1981
L’instituziun cun il num «Chasa da correcziun 
chantunala Realta» è vegnida construida a par-
tir da l’onn 1854 a Cazas. Tier la chasa tutga-
va in agen santeri. Plazzads en la chasa vegni-
van umens e dunnas da tuttas vegliadetgnas 
che valevan sco povers ni pativan d’ina mal - 
so gna psichica. Da lez temp vegniva paupradad 
considerada sco consequenza d’in cumporta-
ment fallà d’ina persuna. Per che talas persunas 
na sajan betg ina chargia per famiglia, visch-
nanca e societad èn ellas vegnidas plazzadas en 
instituziuns ed han patì da mesiras repressivas. 
L’agid sfurzà en il Grischun ha cumenzà suen-
ter ils 1850 ed ha cuzzà fin l’onn 1981. Ins sto 
supponer  che sulettamain a Realta èn tut en 
tut fin 1500 persunas stadas internadas per for-
za. Il santeri da la chasa da correcziun da Real-
ta è vegnì bandunà ils onns 1930.

Tavla impurtanta  
er per la vischnanca da Cazas
Las  retschertgas en connex cun l’instituziun 
e ses santeri èn terminadas. Per la presidenta 
communala da Cazas Pascale Steiner èsi er 
bun per sia vischnanca ch’il Chantun haja 
tschentà il crap cun la tavla da bronz: «Igl è in 
trist chapitel er per la vischnanca. Ed igl è im-
purtant, ch’ins n’emprovia betg simplamain 
d’emblidar tut, mabain ch’ins sa regorda dals 
pertutgads sco er dal lieu. Ins duai savair che 
quai è capità a Cazas.»

La commemoraziun ier avantmezdi a Realta cun il cusseglier guvernativ Jon Domenic Parolini, la presi-
denta da Cazas Pascale Steiner e l’archeolog chantunal Thomas Reitmaier (da san.).  FOTO MARTIN GABRIEL

La casa da correcziun a Realta
L’onn 1854 è la «Chasa da correcziun chantunala Realta» vegnida bajegiada. Ins ha lura era in-
stallà in agen santeri per las persunas internadas defunctas dal nov stabiliment. A maun dals re-
gisters tradids da la chasa da correcziun èn enconuschents ils nums ed ulteriuras datas da bleras 
persunas ch'èn mortas durant lur temp en la chasa da correcziun e ch'èn vegnidas sepulidas là. 
Las funtaunas istoricas mussan in vast spectrum da persunas internadas sfurzadamain cun dun-
nas ed umens da tuttas duas confessiuns, da differentas vegliadetgnas ed er da provegnientschas 
ordaifer il chantun. Ellas vegnivan caracterisadas sco «negligentas», sco «mitschafadias» u sco 
«vagantas». Dal principi davent aveva la chasa da correcziun ultra da quai ina «partiziun da nar-
ramenta» per persunas che pativan da malsognas psichica. 

